
1. Անհրաժեշտությունը
ՀՀ կառավարության որոշմանի նախագծի ընդունման անհրաժեշտությունը պայմանավորված է «Հանրային ծառայության մասին» Հայաստանի Հանրապետության օրենքում փոփոխություններ և լրացումներ կատարելու մասին» 2017 թվականի հունիսի 9-ի ՀՕ-98-Ն օրենքի ընդունմամբ, որի 9-րդ հոդվածին համապատասխան՝ Բարձրաստիճան պաշտոնատար անձանց էթիկայի հանձնաժողովի (այսուհետ՝ Հանձնաժողով) աշխատակազմի աշխատողների թիվը և հաստիքացուցակը Հանձնաժողովի առաջարկությամբ հաստատում է ՀՀ կառավարությունը:
Հանձնաժողովի աշխատակազմի աշխատողների թվաքանակը հարկ է կապել հայտարարատուների ցանկի էական ընդլայնման և այդ առնչությամբ Հանձնաժողովի կողմից հայտարարատու պաշտոնատար անձանց, ինչպես նաև նրանց ընտանիքի կազմի մեջ մտնող անձանց հայտարարագրած տվյալների արժանահավատության ստուգման, հայտարարագրերը Հանձնաժողով օրենքով սահմանված ժամկետում չներկայացվելու կամ հայտարարագրերի լրացման նկատմամբ ներկայացվող պահանջների կամ ներկայացման կարգի խախտմամբ ներկայացվելու կամ հայտարարագրերում անզգուշությամբ սխալ կամ ոչ ամբողջական տվյալ ներկայացվելու դեպքում օրենսդրությամբ սահմանված կարգով վարչական իրավախախտումների վերաբերյալ գործեր քննելու և վարչական տույժեր նշանակելու, ինչպես նաև վարչական իրավախախտման վերաբերյալ վարույթի ընթացքում հայտարարագիրը դիտավորությամբ չներկայացնելու կամ հայտարարագրում կեղծ տվյալ ներկայացնելու կամ հայտարարագրման ենթակա տվյալը թաքցնելու առերևույթ հատկանիշների առկայության մասին հետևության գալու դեպքում վարույթի նյութերը ՀՀ գլխավոր դատախազություն ուղարկելու վերաբերյալ դրույթների օրենսդրական ամրագրման հանգամանքով, ինչը ենթադրում է մարմնի ծանրաբեռնվածության շոշափելի ավելացում:
Մասնավորապես, ներկայումս հայտարարատու են հանդիսանում միայն բարձրաստիճան պաշտոնատար անձինք և նրանց հետ փոխկապակցված անձինք (ամուսին, համատեղ ապրող չափահաս և չամուսնացած զավակ, ինչպես նաև համատեղ ապրող ծնող), որոնց թիվը 2016 թվականի դեկտեմբերի 31-ի դրությամբ կազմում է համապատասխանաբար՝ 763 և 1027: Հայտարարատուների ցանկի ընդլայնման արդյունքում հայտարարատու պաշտոնատար անձանց թիվը ավելանալու է շուրջ 3 անգամ: Ընդ որում, հարկ է նկատի ունենալ, որ նշված թիվը չի ներառում հայտարարատու պաշտոնատար անձանց ընտանիքի կազմի մեջ մտնող անձանց: 
Այս առնչությամբ հարկ է նկատի ունենալ, որ ՏՀԶԿ հետազոտական տվյալների համաձայն (http://www.oecd.org/corruption/anti-bribery/47489446.pdf)՝ հայտարարագրերի վերլուծություն իրականացնող աշխատակիցների և հայտարարագրերի թվաքանակի հարաբերակցությունը տատանվում է 0,4-ից մինչև 3,6՝ 1000 հայտարարագրի հաշվով[footnoteRef:1]:  [1:  Օրինակ՝ Ալբանիայում 4200 հայտարարագրերի վերլուծության համար ներգրավված են 20 աշխատակիցներ, Բուլղարիայում 7073 հայտարարագրերի համար՝ 9, Էստոնիայում 330 հայտարարագրերի համար՝ 2-ը, Վրաստանում՝ 2000-ի համար՝ 3-ը, Կոսովոյում՝ 800-ի համար՝ 4-ը, Լատվիայում՝ 70800-ի համար՝ 66-ը և այլն: Ընդ որում, նշանակություն ունեն վերլուծության մեթոդաբանությունն ու խնդիրները (արդյոք վերլուծությունը միտված է միայն տվյալների արժանահավատության ստուգմանը, թե նաև ապօրինի հարստացման դեպքերի բացահայտմանը), ինչպես նաև գործիքակազմը: 
] 

Վարչական իրավախախտումների վերաբերյալ վարույթի առնչությամբ աշխատողների թվի հաշվարկման համար, որպես օրինակ դիտարկվել են համանման կառույցների (օրինակ՝ ՀՀ տնտեսական մրցակցության պաշտպանության պետական հանձնաժողով, ՀՀ հանրային ծառայությունները կարգավորող հանձնաժողով) կողմից վարչական վարույթների իրականացման պրակտիկայի վիճակագրական տվյալները, որոնց համաձայն՝ միջինը 150-ի հասնող վարչական վարույթների մասով ոչ ամբողջությամբ ծանրաբեռնվում է 11 հաստիքային միավոր, իսկ դատական կարգով բողոքարկման ենթակա գործերի քանակը չի գերազանցում 10 տոկոսը:
Հայտարարագրերի ներկայացման ընթացակարգային խախտումների պատկերը 2016 թվականի դեկտեմբերի 31-ի դրությամբ հետևյալն է. 
- չներկայացված հայտարարագրերի ընդհանուր թիվը՝ 45. 
- օրենքով սահմանված ժամկետից ուշ ներկայացված հայտարարագրերի ընդհանուր թիվը՝ 459.
- սահմանված պահանջների և կարգի խախտմամբ լրացված հայտարարագրերի ընդհանուր թիվը՝ 376: 
Հետևաբար, հաստիքային միավորների հաշվարկն իրականացվել է աշխատողների թվի զգալիորեն պակասեցված համամասնությամբ:
Հանձնաժողովի գործառույթների իրացումն ապահովելու համար մարդկային ռեսուրսների պլանավորման հիմքում դրվել է նվազագույն թվի (1 կամ 2 անձ) ամրագրման մոտեցումը՝ հետագայում թվի հնարավոր ավելացման նկատառումով:
[bookmark: _GoBack]Միաժամանակ, առաջարկվում է Բարձրաստիճան պաշտոնատար անձանց էթիկայի հանձնաժողովին վերապահված իրավասությունների իրականացման նպատակով ընդհանուր փաստաթղթաշրջանառության, գնումների կազմակերպման, անձնակազմի կառավարման և գործերի կառավարչության գործառույթների իրականացումը վերապահել ՀՀ Նախագահի աշխատակազմին: 

2. Նախագծի մշակման գործընթացին ներգրավված ինստիտուտները և անձինք
Նախագիծը մշակվել է Բարձրաստիճան պաշտոնատար անձանց էթիկայի հանձանաժողովի կողմից։

3. Ակնկալվող արդյունքը
 «Հանրային ծառայության մասին» ՀՀ օրենքի 38.1-ին հոդվածի 2-րդ մասի դրույթների իրացում:

